Malohat Ergasheva, Dilafro’z Muminova
                                                                                            (Namangan, O`zbekiston)
BOSHLANG‘ICH SINFL O‘QISH, ATROFIMIZDAGI OLAM DARSLARIDA,   INTEGRATSIYA VA KOMPYUTER TEXNOLOGIYASIDAN FOYDALANISH
Yurtimizda amalga oshirilayotgan ta’lim islohotlari o‘sib kelayotgan yosh avlodni hayotda o‘z o‘rnini topishiga, yoshlardagi mavjud qobilyatni to‘la ro‘yobga chiqarishga, jamiyatda mustaqil fikrlovchi, erkin shaxsni shakllantirishga, zamonaviy dunyoqarashga ega bo‘lgan komil insonlarni tarbiyalashga qaratilgandir. Bu sayi harakatlar esa, albatta, dastlab boshlang‘ich sinflardan boshlab amalga oshirilishi kerak.

Darhaqiqat, yosh avlodni kelajakda qanday inson bo‘lib voyaga etishi, uning boshlang‘ich sinflardan olgan puxta bilimi-yu, ta’lim-tarbiyasiga bog‘liq. Shuning uchun ham yoshlarga mukammal bilim berishning turli yo‘llarini, shakllarini izlab topmoq va amaliyotga qo‘llamok zarur. O‘quvchilarga xuddi shunday ta’lim-tarbiya berishda  hozirgi davrda integratsiyalash hamda kompyuter texnologiyasi asosida dars o‘tishning o‘rni beqiyosdir.

Integratsiya  mujassamlashtirish, umumlashtirish, yaxlit holga keltirish, chukur o‘rganish ma’nolarini bildirar ekan, demak, ta’lim jarayonida bilimlar majmuasini kengaytirish va chuqurlashtirishga xizmat qilishi kerak. 

Mujassamlashgan darslarni tashkil etishda ularni samaradorligini oshirish uchun turli strategiyalardan foydalanish, o‘quvchilarni dars jarayonida kichik guruhlarga bo‘lish, yakka tartibda mashg‘ulotlar o‘tkazish, ko‘zlangan maqsadga erishishning yo‘llaridan biri bo‘lishi mumkin.

Albatta, bu jarayon bevosita o‘qituvchining tashabbuskorligi bilan amalga oshiriladi. O‘qituvchi dars  jarayonida o‘quvchi uchun asosiy shakl hisoblanadi. Shu bois ham, o‘qituvchi o‘tiladigan har bir mashg‘ulotni o‘quvchi uchun samaradorligini doimo aniq qilib bormog‘i muhim ahamiyatga ega. Ayniqsa, boshlang‘ich sinf o‘qituvchisi, har bir darsning barcha mavzulari o‘zaro bog‘liqligini, har bir keyingi mavzu oldingisi asosida tuzilganligini hamisha e’tiborga olishi, shuningdek, ayni paytda o‘tilayotgan dars mavzusi ma’lum bir ma’noda boshqa dars va boshqa fanlarga ham bog‘liqligini unutmasligi kerak. O‘z-o‘zidan ko‘rinib turibdiki, boshlang‘ich sinflarda o‘tiladigan mashg‘ulotlar integratsion   va fanlararo aloqadorlikka ega bo‘lishi zarur. O‘qituvchi o‘z ishini shunday tuzishi kerakki, o‘quvchilarda shakllangan tushunchalar, bilimlar keyinchalik rivojlanib, aniqlashtirilsin, ularni hayotda o‘z ehtiyoji uchun ishlata olsin. Shuni alohida ta’kidlash joizki integratsiyalashgan texnologiya ta’lim jarayoniga kirgandan buyon o‘qituvchilarimiz imkon qadar darslar jarayonida fanlararo bog‘lanishga e’tibor qaratmoqdalar. Lekin faqatgina bu bilan chegaralanmasdan, ayrim fanlarni bir-biriga o‘xshash va bir-birini takrorlovchi mavzulari yuzasidan ma’lum bir "Chegara fan" hosil qilish mumkin. Buning uchun o‘qituvchi dastlab fanlar mavzularini ko‘rib chiqishi va bir-biriga bog‘liq bo‘lgan mavzuni topishi zarur. Shuning bilan birga qaysi fanlarni uyg‘unlashtirmoqchi bo‘lsa, ularni DTS  talablarini ham hisobga olmog‘i zarur. Ya’ni integratsion   dars shunday tashkil etilsinki, unda tanlangan fanlarni maqsad va vazifalari amalga oshirilsin. 

Masalan, o‘qish, tabiat darslari mavzularini kuzatar ekanmiz, ular o‘rtasida aynan bir-birini takrorlovchi,  o‘xshash mavzularni kuzatishimiz mumkin. 2-sinf o‘qish darsligidagi "Kuz", "Qish", "Navro‘z bayrami", "Suv hayot manbai" kabi mavzular bevosita atrofimizdagi olam darsligidagi aynan shunday mavzudagi matnlar bilan bog‘lik bo‘lib, ularni o‘zaro bog‘lab, ma’lum bir mavzudagi "Chegara fan" hosil qilish mumkin. Bunday darslar orqali o‘quvchilar fanlarni o‘zaro bog‘lagan holda idrok etishga o‘rganadilar. Ya’ni o‘quvchi biror mavzuni tabiat darsligi orqali ilmiy tushunishga qiynalsa, aynan shu mavzuni o‘qish fanidagi mavzu bilan bog‘lagan holda badiiy ifodalar orqali tushunishi qulay bo‘ladi, badiiy so‘zlar orqali tabiatning go‘zalligi va mukammalligini kuchliroq sezishga imkon yaratadi. 

Tabiatni she’riy jihatdan o‘zlashtirish o‘quvchilarning taassurotlarini yanada aniqlashtiradi va estetik xissiyotlarini ko‘rsatishga undaydi. Bunday darslarni yanada tushunarli, qiziqarli tashkil etishda kompyuter texnikasidan foydalanish, yanada samara beradi. Ya’ni:

-o‘qituvchi vaqtini tejaydi; 

-bolalarni qiziqishini orttiradi;

-o‘quvchilarga qiyin bo‘lgan tushunchalarni singdirishda yordam beradi;

-ayniqsa harakatli rasmlar, multimediya, slaydlar orqali berilgan    

  bilim, 
  ko‘proq esda qolishiga ko‘maklashadi;

-dars samaradorligini oshirib, maqsadga erishishga yordam beradi.

Demak o‘qituvchi darslar jarayonida kompyuter texnologiyasidan foydalanar ekan, buning uchun o‘quvchilarga ham kompyuter texnikasi haqida bilimlarini oshirib borishi lozim. To‘g‘ri ayni paytda boshlang‘ich sinflar uchun kompyuter darslari yo‘q. Lekin sinf rahbar darsdan keyingi mashg‘ulotlar, to‘garaklar orqali o‘quvchilarni kompyuter savodxonligini oshirishi mumkin. Buning uchun o‘qituvchining o‘zi kompyuter texnologiyasini puxta egallagan bo‘lishi muhimdir. Bunday mashg‘ulotlarni 1-sinfdan boshlab o‘tish mumkin bo‘lib, o‘rgatiladigan mavzularni sinflar kesimida moslashtirib olish mumkin bo‘ladi. O‘qituvchi imkoniyatidan kelib chiqgan holda mavzularga qo‘shimchalar kiritib, kengaytirish mumkin. 

Bunday mashg‘ulotlarni o‘tkazilishidan maqsad shuki, bolalar faqat kompyuterni tomosha qilmay, balki undan  o‘zlari ham foydalanishni o‘rganadilar. 
Boshlang‘ich sinflarda integratsiyalashgan darslar o‘tish, hozirgi zamon nuqtai nazaridan juda muhim bo‘lib, darslar samaradorligini oshirishda, o‘quvchilarni mustaqil fikrlashga, izlanishga o‘rgatishda muhimdir. Integratsion   darslar  o‘quvchilarni har bir tushunchalarini bir butun holda tushunishga, dunyoqarashini kengaytirishga, qarashlarini o‘zaro bog‘lashiga xizmat qiladi. Integratsion   bog‘liqlik, o‘qitish jarayonida yetakchi asos sifatida o‘quvchilarni  o‘qitish, o‘zlashtirish faoliyatlarini jadallashtiradi. O‘quvchining tushunchasida atrof-muhitni tasavvur qilishida katta o‘sish sodir bo‘lishiga olib keladi. O‘quvchi bir muammoni yechishda masalani faqat bir tomoninigina emas, balki boshqa qirralarini ham inobatga olish kerakligini anglaydi va yangi tushunchalarni idrok etishga harakat qiladi. 

Integratsion   ta’lim jarayonini tashkil etishda o‘qituvchi oldida turli muammolar turadi. U endi oddiy o‘qituvchi emas, balki zamonaviy intellektual o‘qituvchi bo‘lishi kerak.

Shunday ekan, endi o‘qituvchi qaysi fan va qaysi mavzuni bog‘lab o‘tish mumkinligini belgilab olmog‘i lozim. Boshlangich sinf tizimida o‘qish, ona tili, tabiat, matematika, tasviriy san’at kabi fanlarni o‘zaro bog‘lab o‘tish imkoniyatlari mavjud. Masalan, boshlang‘ich sinflarda o‘qish va atrofimizdagi olam  integratsiyasini olishimiz mumkin. Bu fanlarni o‘zaro bog‘liqlik imkoniyati juda keng. Chunki o‘qish, atrofimizdagi olam (tabiat) darslari oldida turgan umumta’lim va tarbiyaviy talablarda o‘quvchilar o‘zining o‘lkasi tabiati, yil fasllar, tabiatdagi mavsumiy o‘zgarishlar, xonaki va yovvoyi hayvonlar, o‘simliklar, hashorotlar, kushlar bilan tanishadilar. O‘qish va tabiat darslaridagi tarbiyaviy maqsad, o‘quvchilarda tabiatga muhabbatni va e’zozlash his-tuyg‘ularini tarbiyalash, tabiatni estetik birlikda qabul kilishni o‘rgatishdan iborat. o‘qish darsi tabiat darsiga nisbatan tasavvur asosida bo‘lib, tabiatga bo‘lgan estetik munosabatini til vositasida ifodalashga o‘rgatadi. Tabiat darslarida esa, ko‘z bilan kuzatadi, qo‘l bilan ushlab ko‘radi. Fanlararo umumiy mavzular mavjudligi, aynan shu usullarni birlashtirib, o‘quvchilarga kengrok holda yetkazishni maqsad qilib qo‘yadi. Agar ikki fanni mujassamlashtirilsa, darsni shunday rejalashtirish kerakki, boshqa fanlardan olingan ma’lumotlar bir-biriga qo‘shimcha bo‘lib, o‘sha ma’lumotlar chukurlashtirilsin. 

Shunday holdagina bu mujassam dars boshka darslardan farq qiladi. Bunda biz tabiatshunoslik orqali o‘quvchi ongidagi bilimni his qilishni o‘rgatamiz. 

        Masalan, o‘qish darsida biror fasl, yoki o‘simliklar, qushlar haqida tanishganlarida ularni  hikoya, ertak, she’rlar orqali badiiy jihatdan o‘rganadilar. Tabiat darsida tabiat hodisalarini yuz berishi, hayvonlarni xonaki va yovvoyi turlarga ajratadilar, qanday oziqlanishi kabi ma’lumotlarga ega bo‘ladilar. Integratsiya lashgan darsda  o‘quvchilarning tabiatshunoslikka oid ilmiy bilimlar, badiiy asarlardagi xis-tuyg‘ular ta’siri orkali tabiatga bo‘lgan munosabati shakllanadi. 
